
Kalaallit Nunaata Nunat Avannarliit Siunnersuisoqatigiivinut peqataanini 

nangittariaqarneraa, imaluunniit peqataanini unitsillugu Issittumi nunatut nammineq 

soqutigisani tunngavigalugit toqqaannartumik suleqatigiinnermut 

ikaarsaartariaqarneraa pillugu apeqquteqaat aallaavigalugu oqallinnissamik 

siunnersuut. 

(Pele Broberg, Naleraq) 

 

 

Akissuteqaat 

(Nunanut allanut, Inuussutissarsiornermut, Aatsitassanullu Naalakkersuisoq) 

 

 

Siullermeerineq 

 

 

Inatsisartunut ilaasortap Pele Brobergip Naleqqameersup, Kalaallit Nunaata Nunat 

Avannarliit Siunnersuisoqatigiivinut peqataanini nangittariaqarneraa, imaluunniit peqataanini 

unitsillugu Issittumi nunatut nammineq soqutigisani tunngavigalugit toqqaannartumik 

suleqatigiinnermut ikaarsaartariaqarneraa pillugu apeqquteqaat aallaavigalugu 

oqallinnissamik siunnersuuteqarninnut qujanaq.  

 

Naalakkersuisut nunanut avannarlernut politikkeqarnerat Nunani Avannarlerni 

Naalakkersuisut Siunnersuisoqatigiivini suliaqarnermut, Inatsisartullu eqqarsaatigalugit Nunat 

Avannarliit Siunnersuisoqatigiiffianni suliaqarnermut sammilluni nunanut allanut 

politikkimut tamarmiusumut ilaavoq.  

 

Nunat Avannarliit Siunnersuisoqatigiiffiat Inatsisartut piginnaatitaaffeqarfigaat, tassungalu 

atatillugu Nunani Avannarlerni Naalakkersuisut Siunnersuisoqatigiivi Naalakkersuisut 

suliaqarfigalugu. Tamanna pillugu Nunani Avannarlerni Naalakkersuisut 

Siunnersuisoqatigiivi suleqatigiinneq kisiat isummerfigissavara.  

 

Kalaallit Nunaata nunanut allanut, sillimaniarnermut, illersornissamullu politikkissamut 2024-

miit 2033-mut periusissiaani aalajangersarneqarpoq, nunani avannarlerni suleqatigiinnermi 

suliaqarfiit suleqatigiinnermut ilaatigut iluaqutaasut, Kalaallit Nunaannillu naligiimmik 

ilaasortatut akuersisut Naalakkersuisut pingaarnersiorniaraat. 

 

Taassuma ilaatigut kingunerisaanik Kalaallit Nunaata Nunani Avannarlerni Naalakkersuisut 

Siunnersuisoqatigiivini peqataanerat Naalakkersuisut nalilersorlugu aallartippaat, Nunanilu 

Avannarlerni Naalakkersuisut Siunnersuisoqatigiivini aamma Nunat Avannarliit 

Siunnersuisoqatigiiffianni naligiinnerusumik peqataanissaq eqeersimaartumik 

anguniarsimavarput. 

 

Nunani Avannarlerni naalakkersuisut suleqatigiit 2026-mi marsimi aalajangerput, 

Helsingforsimi isumaqatigiissutip nutarterneqarnissaanut isumalioqatigiissitamik 

pilersitsiniarlutik. Nunat Avannarliit Siunnersuisoqatigiivini aamma Nunani Avannarlerni 

Naalakkersuisut Siunnersuisoqatigiivini nunat avannarliit aaqqissuussamik suleqatigiinnerini 

sinaakkutit Helsingforsimi isumaqatigiissutip nassuiarpai.  

 



Suleqatigiinnermi ilumut, pisortatigoortumillu naligiinnissarput peqataanitta 

ingerlaannarnissaani aalajangiisuusoq Naalakkersuisut ersarissarpaat. Tamanna pillugu 

suleqatigiinnermi sinaakkutit ukioq-manna nutarterniarniarlugit, Nunat Avannarliit 

Siunnersuisoqatigiiffiani sapaatip akunnera kingulleq 78-issaanik ataatsimiinnermi nunat 

avannarliit isumaqatigiimmata naammagisimaarparput.  

 

Taamaalilluni ilaatigut naligiimmik peqataanissap qulakkeernissaata anguniarneratigut, 

matumanilu aamma Helsingforsimi isumaqatigiissummi atsioqataanissap anguniarneratigut 

kiisalu suleqatigiinnermi suut Kalaallit Nunaannut naleqqunnersut pillugit naliliinikkut 

Naalakkersuisut periusissiaq naammassisinnaanngussavaat.  

 

Issittumi suleqatigiinnerup kiisalu Amerikap avannaani nunanik suleqateqarnerup 

pingaaruteqassusia Kalaallit Nunaata nunanut allanut, sillimaniarnermut, illersornissamullu 

politikkissamut periusissiaata aamma ersarissarpaa. Ilaatigut Kunngeqarfik sinnerlugu 

Naalakkersuisut Issittumi Siunnersuisoqatigiit siulittaasoqarfiannik aqutsinermikkut 

anguniagaq taanna eqeersimaartumik pingaarnersiorpaat. Piffissami tassani Nunani 

Avannarlerni Naalakkersuisut Siunnersuisoqatigiivini siulittaasoqarfimmik Kunngeqarfiup 

aqutsinerini peqataasoqanngilaq.  

 

Kiisalu periusissiap tamanut saqqummiunneqarnerata kingorna Canadamik, USA-mik, 

Norgimillu illugiimmik suleqatigiinneq annertusineqarnikuuvoq, atassuteqaatillu taakku 

Naalakkersuisut suli nukittorsarniarpaat.  

 

Nammineq aalajangiisinnaatitaanissatta qulakkeerneqarnissaanut periarfissatsinnut 

illugiimmik, nunallu arlallit akornanni suleqatigiinnigut piffissami 

aalajangiisuulluinnartillugit Naalakkersuisut isumaqarput, suleqatigiinnermi naligiimmik 

suleqatitut akuerineqarsinnaagutta nunanik tamalaanik suleqateqarneq killilersussallugu 

aqqutissaanngitsoq. Nunanik, isumasioqatigiiffinnilu assinganik naleqartitsisunik, 

namminerlu aalajangiisinnaatitaanitsinnik akuersaartunik suleqateqarnissarput 

kissaatigaarput. Nunat Avannarliit suleqatigiinnerini tamanna suli periarfissaavoq. 

Nunaavugut siunissami namminiilivinnissamik anguniagalik. Nunatut namminiilivittutut 

peqatigiinnernik ineriartortitsisussaavugut, suleqateqartussaavugut, nunanillu allanik 

suleqateqartussaalluta. Taakku nukittunerulersissavaatigut, illersussallutalu – pingaartumik 

nunarsuatsinni allanngorartumi. Eqqarsartaaseq taanna maannangaaq pigilereertariaqarparput, 

ilutigisaanillu naligiimmik pineqarsinnaatitaanerput, akuerisaasinnaatitaanerpullu 

piumasaralugu. Naalakkersuisut nunanut allanut politikkeqarnerminni taamatut 

inissisimapput. 

 

Taamatut oqaaseqarlunga Inatsisartut oqallilluarnissaannik kissaappakka, Nunanilu 

Avannarlerni inatsisartut suleqatigiinnerat pillugu Inatsisartut isumaliutaasa tusarnissaat 

qilanaaralugu.  


